
ԿԱՐԳ

1. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են պեստիցիդների և ագրոքիմիկատների թունաբանահիգիենիկ գնահատման անցկացման հետ կապված հարաբերությունները։ 
2․ Սույն կարգում օգտագործվող հասկացություններն ունեն «Բուսասանիտարիայի մասին» օրենքով սահմանված իմաստը։
3. Պեստիցիդների և ագրոքիմիկատների թունաբանահիգիենիկ գնահատումն իրականացնում են Հայաստանի Հանրապետության օրենսդրությամբ սահմանված կարգով թունաբանահիգիենիկ գնահատում իրականացնելու համար հավատարմագրված կազմակերպությունները (այսուհետ` Կազմակերպություն):
4. Կազմակերպության կողմից թունաբանահիգիենիկ գնահատումն իրականացվում է «Բուսասանիտարիայի մասին» օրենքով սահմանված սկզբունքների հիման վրա։
5. Կազմակերպությունը թունաբանահիգիենիկ գնահատման եզրակացությունը (այսուհետ՝ Եզրակացություն)  տրամադրում է սույն կարգի 8-րդ կետով սահմանված փաստաթղթերը ներկայացնելուց հետո՝ 30 աշխատանքային օրվա ընթացքում։ 
6. Կազմակերպության կողմից սույն կարգով սահմանված փաստաթղթերն ուսումնասիրվում են ստանալուց հետո 10 աշխատանքային օրվա ընթացքում:
7. Կազմակերպությունը ներկայացված փաստաթղթերում անճշտությունների, բացթողումների առկայության, փաստաթղթերը թերի և (կամ) ոչ ընթեռնելի լինելու դեպքում, ինչպես նաև այլ հիմքերի առկայության դեպքում՝ դրանք հայտնաբերելու պահից 2 աշխատանքային օրվա ընթացքում առաջարկում է դիմողին էլեկտրոնային կամ թղթային եղանակով 10 աշխատանքային օրվա ընթացքում վերացնել թերությունները:
8. Սույն կարգի 6-րդ կետով սահմանված թերությունների վերացման համար նախատեսված ժամկետը չի հաշվարկվում սույն կարգի 5-րդ կետով սահմանված ժամկետում:
2․ ՊԵՍՏԻՑԻԴՆԵՐԻ ԹՈՒՆԱԲԱՆԱՀԻԳԻԵՆԻԿ ԳՆԱՀԱՏՈՒՄ
9. Պեստիցիդի թունաբանահիգիենիկ գնահատումն իրականացնելու համար դիմողը ներկայացնում է`
1) պեստիցիդի թունաբանական բնութագրի փաստաթղթային փաթեթը (ներառյալ ազդող նյութի, համագործիչ ու օժանդակ նյութերի և պատրաստուկային ձևի բնութագրերը)․
2) սննդամթերքում, շրջակա միջավայրի օբյեկտներում (ջրում, հողում, մթնոլորտային օդում) և աշխատանքային գոտու օդում պեստիցիդի ազդող նյութի անվտանգության հիգիենիկ նորմատիվները, ինչպես նաև մարդու օրգանիզմ պեստիցիդի ազդող նյութի մուտք գործելու թույլատրելի օրական չափաբաժնի հիմնավորումը.
3) պեստիցիդի պատրաստուկային ձևի անալիտիկ նմուշն արտադրողի՝ տարայի օրիգինալ պիտակով փաթեթվածքով՝ հետազոտությունների համար․
4) անվտանգության անձնագիրը, անվտանգության թերթիկը (MSDS) (առկայության դեպքում), մասնագիրը և (կամ) արտադրողի հայտարարագիրը՝ պեստիցիդով թունավորման դեպքում առաջին օգնության միջոցների մասին շարադրմամբ.
5) պեստիցիդի ազդող նյութի ստանդարտ նմուշը.
6) արտադրողի կողմից տրվող՝ անալիզի ենթարկված լինելու մասին հավաստագիրը (թունաքիմիկատային պատրաստուկի հինգ խմբաքանակների).
7) համապատասխան միջավայրերում պեստիցիդի կոնկրետ ազդող նյութի անալիտիկ հսկողության մեթոդի (մեթոդների) վերաբերյալ տեղեկատվությունը (սննդամթերքի, ինչպես նաև տնտեսական և խմելու ջրօգտագործման աղբյուրների ջրի, հողի, աշխատանքային գոտու օդի և մթնոլորտային օդի համար). 
8) ցանքաշրջանառության յուրահատկությունից, շրջանների հողակլիմայական պայմաններից, բույսերի հիվանդությունների զարգացման և գյուղատնտեսական մշակաբույսերի վնասատուների առանձնահատկություններից ելնելով՝  Եվրասիական տնտեսական միության անդամ պետության (այսուհետ՝ անդամ պետություն)  տարածքում պեստիցիդի գրանցման փորձարկումների արդյունքները: Ընդ որում, կարող են ընդունվել անդամ պետություններից մեկում կատարված գրանցման փորձարկումների արդյունքները՝ փորձարկումների անցկացման մեթոդիկաների և յուրաքանչյուր անդամ պետությունում պատրաստուկների կիրառմանն առաջարկվող կանոնակարգերի համընկնման պայմանով (ըստ գյուղատնտեսական մշակաբույսերի սպեկտրի, պատրաստուկների ծախսի նորմերի, մշակումների բազմապատիկության, պեստիցիդների կիրառման տեխնոլոգիայի և այլն).
9) բուսաբուծության և անասնապահության արտադրանքում պեստիցիդի ազդող նյութի մնացորդային քանակների, սննդամթերքի սննդային արժեքի և սննդամթերքի զգայորոշման հատկությունների, ինչպես նաև ջրի զգայորոշման հատկությունների ու ջրամբարների ընդհանուր սանիտարական ռեժիմի վրա պեստիցիդի ազդեցության ուսումնասիրության տվյալները.
10) պեստիցիդային պատրաստուկի հետ աշխատողների համար և անդամ պետությունների տարածքներում ընդհանուր բնակչության համար պեստիցիդի կիրառման ռիսկի գնահատման արդյունքները:
10․ Սահմանված փաստաթղթերը դիմողի կողմից կազմակերպությանը ներկայացվում են էլեկտրոնային կամ թղթային եղանակով։
11. Պեստիցիդի թունաբանահիգիենիկ գնահատման դրական արդյունքներով, որոնք են շրջակա միջավայրի օբյեկտներում (ջրում, հողում, մթնոլորտային օդում), աշխատանքային գոտու օդում և այլն, պեստիցիդի ազդող նյութի (նյութերի) մնացորդային քանակների պարունակության հիգիենիկ նորմատիվների առկայությունը, պեստիցիդային պատրաստուկների թունաբանահիգիենիկ հատկությունների վերաբերյալ բացասական տեղեկություններ չհայտնաբերելը կամ փորձարարական հետազոտությունների անցկացման ընթացքում բացասական արդյունքներ չստանալը,  ձևակերպվում է դրական եզրակացություն, որը պարունակում է հետևյալ տեղեկությունները՝
1) պեստիցիդի անվանումը (դրա պատրաստուկային ձևը). պեստիցիդի ազդող նյութի (նյութերի) արտադրողի անվանումը. 
2) պեստիցիդի արտադրողի անվանումը.
3) պեստիցիդի հիգիենիկ բնութագիրը՝ ներառյալ տեխնիկական արտադրանքի մաքրությունը, դրանում թունաբանապես կարևոր և վտանգավոր խառնուկների ու մետաբոլիտների պարունակությունը (առկայության դեպքում) և պեստիցիդի վտանգավորության դասը (հիգիենիկ դասակարգմանը համապատասխան). 
4) պեստիցիդի կիրառման բնագավառը (ոլորտը) (արտադրությունում, գյուղական, ֆերմերային, անտառային, կոմունալ տնտեսությունում, անձնական օժանդակ տնտեսությունում և սենյակային ծաղկաբուծության մեջ). 
5) պատրաստուկի կիրառման կանոնակարգերը և տեխնոլոգիան (ավիացիոն-քիմիական աշխատանքներ, վերգետնյա մշակում, մշակվող մշակաբույսերի սպեկտր, ծախսի նորմերը, կիրառման բազմապատիկությունը, սպասման առաջարկվող ժամկետները և մշակվող տարածքում  մարդկանց հնարավոր գտնվելու ժամկետները և այլն).
6) այն նորմատիվ փաստաթղթերը, որոնց համապատասխան ապահովվում են անվտանգության միջոցները՝ պեստիցիդի հետ գործողություններ կատարելիս:

12. Ներմուծման ենթակա՝ այս կամ այն տեսակի սննդամթերքի համար պեստիցիդի ազդող նյութի (նյութերի) մնացորդային քանակների պարունակության հիգիենիկ
նորմատիվների (առավելագույն թույլատրելի մակարդակի) կամ ազդող նյութի (նյութերի) մնացորդային քանակների անալիտիկ հսկողության հաստատված մեթոդի բացակայության դեպքում տվյալ արտադրանքը չի կարող ներառվել այն մշակաբույսերի ցանկում, որոնց առնչությամբ կարող է օգտագործվել տվյալ պատրաստուկը:
13. Շրջակա միջավայրի օբյեկտներում (ջրում, հողում, մթնոլորտային օդում), աշխատանքային գոտու օդում և այլն, պեստիցիդի ազդող նյութի (նյութերի) մնացորդային քանակների պարունակության հիգիենիկ նորմատիվների բացակայության, պեստիցիդային պատրաստուկների թունաբանահիգիենիկ հատկությունների վերաբերյալ բացասական տեղեկությունների հայտնաբերման կամ փորձարարական հետազոտությունների անցկացման ընթացքում բացասական արդյունքներ ստանալու դեպքում տրամադրվում է հիմնավորված բացասական եզրակացություն: 

3. ԱԳՐՈՔԻՄԻԿԱՏՆԵՐԻ ԹՈՒՆԱԲԱՆԱՀԻԳԻԵՆԻԿ ԳՆԱՀԱՏՈՒՄԸ

14. Ագրոքիմիկատների թունաբանահիգիենիկ գնահատումն իրականացնելու համար դիմողը ներկայացնում է`
1) ագրոքիմիկատի վերաբերյալ թունաբանական փաստաթղթային փաթեթը (ներառյալ սննդատարրերի և պատրաստուկային ձևի ընդհանուր բնութագիրը)․
2)  անդամ պետության տարածքում ագրոքիմիկատային պատրաստուկի գրանցման փորձարկումների արդյունքները, այդ թվում՝ բուսաբուծության աճեցվող արտադրանքի սննդային արժեքի և զգայորոշման հատկությունների վերաբերյալ: Ընդ որում, կարող են ընդունվել անդամ պետություններից մեկում կատարված գրանցման փորձարկումների արդյունքները՝ յուրաքանչյուր անդամ պետությունում պատրաստուկների կիրառման` առաջարկվող կանոնակարգերը համընկնելու պայմանով (ըստ գյուղատնտեսական մշակաբույսերի սպեկտրի, պատրաստուկների ծախսի նորմերի, մշակումների բազմապատիկության, ագրոքիմիկատների կիրառման տեխնոլոգիայի և այլն).
3) շրջակա միջավայրի օբյեկտներում, բուսաբուծական և անասնապահական հումքում թունավոր և վտանգավոր, ագրոքիմիկատում առկա, գյուղատնտեսական հանդակների հողում դրանց պարունակությունը գերազանցող կոնցենտրացիայով միացությունների (խառնուկների, նյութերի) պարունակության անալիտիկ հսկողության մեթոդների առկայության վերաբերյալ տեղեկատվությունը.
4) ագրոքիմիկատի անալիտիկ նմուշն արտադրողի փաթեթվածքում՝ տարայի օրիգինալ պիտակով.
5) անվտանգության անձնագիրը, անվտանգության թերթիկը (MSDS) (առկայության դեպքում), մասնագիրը և (կամ) արտադրողի հայտարարագիրը.
6) ագրոքիմիկատի ֆիզիկաքիմիական հատկությունների, օդային միջավայրում և հոսող ջրերում այլ նյութերի (միացությունների) առկայությամբ թունավոր, հրդեհավտանգ և պայթյունավտանգ միացություններ առաջացնելու դրա ունակության, ոչ պիտանի ագրոքիմիկատների և դրանց տարաների վնասազերծման կամ ուտիլիզացման կարգի վերաբերյալ տեղեկությունները:

15. Ագրոքիմիկատների թունաբանահիգիենիկ գնահատման դրական արդյունքներով, որոնք են թունաբանահիգիենիկ գնահատման համար անհրաժեշտ տեղեկատվության առկայությունը, ագրոքիմիկատային պատրաստուկների թունաբանահիգիենիկ հատկությունների վերաբերյալ բացասական տեղեկություններ չհայտնաբերելը կամ փորձարարական հետազոտությունների անցկացման ընթացքում բացասական արդյունքներ չստանալը, ձևակերպվում է դրական եզրակացություն, որը պարունակում է հետևյալ տեղեկությունները՝
1)  ագրոքիմիական պատրաստուկի անվանում.
2)  արտադրող (անվանում, կոնտակտային տվյալներ, ՀՎՀՀ) .
3)  ագրոքիմիկատի հիգիենիկ բնութագիր՝ ներառյալ դրանում թունաբանական առումով կարևոր և վտանգավոր խառնուկների պարունակությունը (առկայության դեպքում) և ագրոքիմիկատային պատրաստուկի վտանգավորության դասը (գործող հիգիենիկ դասակարգմանը համապատասխան).
4) ագրոքիմիկատի կիրառման բնագավառը (ոլորտը) (գյուղական, ֆերմերային, անտառային, կոմունալ տնտեսությունում, անձնական օժանդակ տնտեսությունում և սենյակային ծաղկաբուծության մեջ).
5) ագրոքիմիական պատրաստուկի կիրառման կանոնակարգերը և տեխնոլոգիան (ավիացիոն-քիմիական աշխատանքներ, վերգետնյա մշակում, մշակվող մշակաբույսերի սպեկտր, ծախսի նորմերը, կիրառման բազմապատիկությունը, սպասման առաջարկվող ժամկետները՝ մինչև բերքահավաքը և այլն).
6) այն նորմատիվ փաստաթղթերը, որոնց համապատասխան, ագրոքիմիկատային պատրաստուկի հետ գործողություններ կատարելիս ապահովվում են անվտանգության միջոցները:
16. Թունաբանահիգիենիկ գնահատման համար անհրաժեշտ տեղեկատվության բացակայության, ագրոքիմիկատային պատրաստուկների թունաբանահիգիենիկ հատկությունների վերաբերյալ բացասական տեղեկությունների հայտնաբերման կամ փորձարարական հետազոտությունների անցկացման ընթացքում բացասական արդյունքներ ստանալու դեպքում տրամադրվում է հիմնավորված բացասական եզրակացություն:
